
ANOETA
JARRAI DEZALA FESTAK
Aurreko asteburuan festa giroan murgildu baziren ere, kukuaren etorrerarekin
batera eman zieten anoetarrek atzo jaiei hasiera; igandera bitarte ekitaldi ugari
izango dituzte; gaur eragileek antolatzen duten afari jendetsua izango dute //4

Astoekin egiteko
ibilbideak, Berastegi
ezagutzeko
Udalak eta Astotrek enpresak elkarlanean hiru
ibilbide prestatu dituzte, mendiko bordetara 
eta gaztandegira joateko, «bertako paisaia 
eta produktuak balioan jartzeko helburuz» //3

Hiru ibilbideen aurkezpena egin zuten atzo Berastegin. ASIER IMAZ



Pasabaneko
langileek
mobilizazioak
hasi dituzte
Enpresa zuzendaritzak ez duela
negoziatzeko jarrerarik azaldu adierazi
dute; datozen egunetan lanuzteak 
eta manifestazioak egingo dituzte 

Erredakzioa Tolosa

Tolosako Pasaban SA enpresako
langileak mobilizazioetara buel-
tatu ziren herenegun. 11:00eta-
tik 13:00etara lanuztea egin zu-
ten enpresan, eta gainera, elka-
rretaratzea burutu zuten
Trianguloa plazan. 
ELA eta LAB sindikatuek adie-

razi dutenez, hitzarmenaren ne-
goziazioa «asko» ari da luzatzen,
enpresaren jarrera dela eta: «zu-
zendaritzak ez du inongo mo-
mentuan negoziatzeko jarrera-

rik azaltzen». Lizentzietan hobe-
kuntzak, KPIaren balorearen
araberako taula bat, lan ordute-
gian malgutasuna eta muntai la-
nengatik kanpora joan behar du-
ten langileen kasuan, 59 urtetik
gorakoentzat hautazkoa izatea
eskatzen dute, besteak beste.
Ekainaren 13an, 20ean eta

27an berriz egingo dituzte lanuz-
teak, 11:00etatik 13:00etara.
Kasu horietan, ordea, manifesta-
zioak egingo dituzte, Tolosako
Trianguloa plazatik San Fran-
tzisko pasealekuko 45.eraino.

Asuncioneko langileek
24 orduko kanpaldia
egingo dute Tolosan 
Hitzarmen duin baten alde borrokan jarraitzen dute
langileek, eta mobilizazio gehiago deitu dituzte ekaina 
eta irailerako, tartean, 14 greba egun eta kanpaldi bat 

Josu Artutxa Dorronsoro
Tolosa

Asuncion Klinikako langileek, 3
eguneko lanuzteak eta 10 greba
egun burutu ondoren, beste 14
greba egun deitu dituzte ekaina
eta irailerako, euren lan baldin-
tzak hobetuko dituen hitzarme-
naren aldeko borrokarekin ja-
rraitzeko. «Tolosako Inviza en-
presako langileok zerbitzu
publikoa eskaintzen dugu, beste
eskualde batzuetan Osakidetzak
egiten duena, alegia. Hala ere,
lan baldintzak oso urrun daude»,
gogorarazi dute langileek. Atzo
hasi zituzten greba egun berriak
eta gaur, bihar eta ekainaren 12,

13, 19 eta 20an, eta irailaren 13,
14, 15, 18, 19, 28 eta 29an izango
dute jarraipena.
Egun horietan, gainera, elka-

rretaratzeak eta kotxe karabanak
egingo dituzte, eta baita kanpal-
di bat ere. Izan ere, ekainaren
12tik 13ra bitarte 24 orduko kan-
paldia egingo dute Tolosako
Trianguloa plazan. Hilaren 12an,
astelehena, 11:30ean elkartuko
dira bertan, elkarretaratzea egi-
teko, eta 12:00etan hasiko dira
kanpaldiarekin. Biharamunean,
kanpaldiari amaiera eman au-
rretik, beste elkarretaratze bat
egingo dute.
LAB eta ELA sindikatuek adie-

razi dutenez, langileek 2021etik

berritu gabe dute hitzarmena,
eta urte hauetan eman den KPIa
kontuan hartuta, %12,2ko erosa-
halmena galdu dute. 

EROSAHALMENA
Nabarmendu dutenez, hitzar-
men berriarekin, besteak beste,
galdutako erosahalmena berres-
kuratu, KPIari erreferentzia
egingo dion soldata igoerak izan
eta 35 orduko lan astea lortu nahi
dituzte. 
«Enpresak orain arte ez du era-

kutsi negoziatzeko inongo bo-
rondaterik, eta abusuzko zerbi-
tzu minimoak ezartzeko ahale-
gin guztiak egiten ari da, greba
zapuztu nahian», salatu dute.

Asuncion Klinikako langileek herenegun eman zuten greba egun berrien eta kanpaldiaren berri. J.A.D.

MOBILIZAZIOEN EGUTEGIA
Gaur, ekainak 8

10:00.Kotxe karabana, Usabal kirol-
degiko aparkalekutik abiatuta.
12:00.Elkarretaratzea eta manifes-
tazioa, Asuncion Klinikaren aurrean.

Bihar, ekainak 9

11:00.Elkarretaratzea, Andoainen.
12:00.Elkarretaratzea eta manifes-
tazioa, klinikaren aurrean.

Ekainak 12, astelehena

11:30.Elkarretaratzea eta 
kanpaldiaren hasiera, Trianguloan.

Ekainak 13, asteartea

11:00.Elkarretaratzea eta kanpal-
diaren amaiera, Trianguloa plazan.

Ekainak 19, astelehena

11:00.Elkarretaratzea egingo dute,

Tolosako udaletxearen aurreal-
dean.
12:00.Elkarretaratzea eta manifes-
tazioa, klinikaren aurrean.

Ekainak 20, asteartea

10:00.Kotxe-karabana, Usabal ki-
roldegiko aparkalekutik abiatuta.
12:00.Elkarretaratzea eta manifes-
tazioa, klinikaren aurrean.

Samaniegoko 
komunitateak elkartasuna
adierazi die greban dauden
Bpxporteko langileei
Samaniego ikastetxeak eskolaren jaia ospatuko
du larunbatean; urtero Uzturpe frontoian egiten
dute festa, baina aurten eskolan bertan egingo
dute Bpxporteko langileen greba dela eta

Erredakzioa Tolosa

Samaniego ikastetxea osatzen
duen komunitateak jakinarazi
du, larunbatean, ekainak 10, os-
patuko duten festa lekualdatu
dutela. 
Urtero Uzturpe frontoian egi-

ten dute, baina aurten eskolan

bertan egingo dute ikasturte
amaierako festa. «Frontoia ku-
deatzen duen Bpxport enpresa-
ko langileak greban daudenez,
beraien greba eskubidea erres-
petatuz eta bide batez, beraie-
kin bat eginez, eskolako festa,
eskola eremuan egitea erabaki
dugu», argitu dute. 

Pasabaneko langileek herenegun egindako elkarretaratzea. ATARIA



Astoekin egiteko 
hiru ibilbide prestatu
dituzte Berastegin 
Mendiko bordetara eta herriko gaztandegira joateko aukera
izango da; «errespetuzko turismoa» dela azaldu dute:
«ikasi, bizitu eta bisitaria hausnarketan jarri nahi dugu» 

Asier Imaz Berastegi

Astotrek enpresak eta Berastegi-
ko jarduneko udalak herria eta
herritarrak ezagutarazteko eki-
men berria aurkeztu dute. Asto-
ak lagun, hiru ibilbide egiteko
aukera egongo da Berastegitik
barrena. Batetik, mendiko ar-
tzain bordara joateko aukera
izango da, eta bestetik, gaztan-
degira bisita egin ahalko da bela-
zeetatik barrena. Hirugarren
ibilbideak aurreko biak uztartu-
ko ditu.
«Bertako paisaia eta bertako

produktuak balioan jarri nahi di-
tugu, jakintza bat transmititu
nahi dugu», azaldu du Amaia Az-
kue jarduneko alkateak, eta ho-
rretarako, ekimen berri hori «oso
aproposa» dela gaineratu du. Az-
kuek jakinarazi duenez, edozein
bisitarirentzat zabalik dagoen
ekimena da; «baina ilusio bere-
zia egingo lidake herriko zein es-
kualdeko jendea gerturatzeak».

‘BERASTEGI, HERRI KUTTUNA’
Amaia Azkueren esanetan, toki-
ko garapena bultzatzeko kon-
promisoari erantzuten dio aur-
keztu duten ekimenak. «Badira
urte batzuk Berastegi, herri ku-
ttuna marka sortu genuela. Ez
genuen marka huts bat nahi, bai-
zik eta eragin egingo zuena». Ho-
rrela sortu ziren artzaintzari bu-

ruzko lan antropologikoa, ar-
tzain mahaia, Be! liburua edota
martxo hasieran egin zuten bisi-
tak, azoka eta ibilaldiez osaturi-
ko artzain asteburua. 
Hain justu, astoekin egiteko

ibilbidearen ideia asteburu ho-
rretatik sortu zela esan du Az-
kuek: «Hiru ibilbide Berastegi
hobeto ezagutzeko, hiru ibilbide
artzain kulturan barneratzeko».
Jarduneko alkatearen esanetan
saretze prozesu bat dago guztia-
ren atzean, eta gauzak ondo egi-
nez gero, herritarrek, artzainek,

turismo enpresek nahiz udalak
badute zer irabazia. 
Saretze horren adibidea izan

zen atzo egin zuten aurkezpen
ekitaldia. Prentsaren aurrean ja-
rri aurretik, astoekin ibilaldi ho-
rietako bat egin zuten eragile
desberdinetako ordezkariek,
hala nola, Amaia Azkue jardune-
ko alkateak, Brian Cullen Tolo-
saldea Garatzeneko Turismo bu-
legoko teknikariak, Astotrek en-
presako kideek eta Gipuzkoako
Foru Aldundiko Turismo saileko
Leyre Alechak.

Erakundeetako ordezkariek ibilbidea egin zuten atzo. ATARIA

HAPOaren
aldaketa puntuala
egiteko idazketa
lanak, esleituta
2024rako izapide guztiak amaitzea
espero dute; udalak orduan utziko 
ditu lurrak Jaurlaritzaren esku 

Erredakzioa 

Tolosako jarduneko udal gober-
nuak Hiri Antolamendurako
Plan Orokorraren  aldaketa pun-
tuala idazteko lanak esleitu zi-
tuen herenegun. Prozesua lau fa-
setan egingo dute eta aurreikus-
penen arabera, 2024rako
bukatuko dituzte hirigintza iza-
pide guztiak. Orduan sinatuko
da Jaurlaritzaren eta udalaren
arteko hitzarmena, zoruen laga-
pena egiteko.
Tolosako jarduneko udal go-

bernuak gogoratu du 2021ean
abiatu zuela HAPOa aldatzeko
prozedura, ospitale publikoaren
eraikuntza suhiltzaileen etxe pa-
reko eremuan egin ahal izateko.
Geroztik, udalak beharrezko
txosten sektorialak bideratu ditu
eta herritarren partaidetza ber-
matzeko parte hartze programa
garatu eta onartu duela esan du.
2022ko azaroan jaso zuen Tolo-
sako jarduneko udal gobernuak
HAPOaren aldaketa puntuala
egiteko ospitale berriari buruzko
beharrezko informazioa (azale-
rak eta abar) eta Hiri Antolamen-
duko Plan Orokorraren aldaketa
puntuala idazteko esleipena
abiarazi zen orduan.
Rehabite Aholkularitza Tekni-

koa SLP enpresak jaso du idazke-

ta lanak egiteko ardura, 29.645
euroko aurrekontuarekin (BEZ
barne). 
Hiri Antolamendurako Plan

Orokorraren aldaketa puntuala
egiteko prozedurak lau fase izan-
go dituela esan du udalak. Lehe-
nengo fasean, ingurumen eba-
luazioa egingo dute eta inguru-
men dokumentu estrategikoa
eta plan orokorraren aldaketa
idatziko dituzte. Herritarren
parte hartzeko lehenengo bilera
irekia fase horretan egingo dute.
Bigarren fasean, hasieraz onar-
tuko da aldaketa. Herritarren
parte hartzeko bigarren bilera
irekia egingo dute eta hasierako
onespeneko hirigintza-doku-
mentuaren aurkezpena egingo
dute. Hirugarren fasean, behin
behineko onespenaren doku-
mentua egingo dute, alegazioen
balorazioa, alegaziorik balego
eta txosten sektorialen azterketa
egingo dute. Eta, laugarren fase-
an, behin betiko onespena
emango diote dokumentuari. 
HAPOaren aldaketa puntuala

egin ostean, aurreikuspenen ara-
bera, 2024. urtean, Tolosako
Udalak Eusko Jaurlaritzako Osa-
sun Sailaren esku utziko ditu lu-
rrak eta Jaurlaritzak, orduan
ekingo dio obra proiektua egin
eta obrak  esleitzeko prozesuari.

Bigarren txandarako prest
Anoetan atzo bota zuten jaiei hasiera emateko txupinazoa, Loatzo musika eskolako
ordezkariek pregoia irakurri ondoren; gaurtik igandera ospatu dituzte herriko festak 

Jon Miranda 

Aurrerapen gisa aurreko astebu-
ruan ospatu zituzten lehenengo
ekitaldiak Anoetako jaien ba-
rruan. Besteak beste, bertso saio-
az, kuadrillen egunaz eta bike
trial erakustaldiaz gozatzeko au-
kera izan zuten anoetarrek. Atzo
arratsaldean eman zitzaien jaiei
hasiera ofiziala eta igandera bitar-
tean luzatuko da festa. Egitarau
oparoa prestatu du jai batzorde-
ak, eta egitarau hori osatze aldera,
herriko eragileek txosnagunean
ekitaldi gehiago antolatu dituzte. 
Herriko eragileek hartzen dute

parte festa batzordean eta guz-
tientzako esker hitzak izan ditu
jarduneko alkate Pello Estangak.
Barruarekin gozatu eta ondokoe-
kin errespetuz jokatzeko deia lu-
zatu du festen atarian. 20 urte
bete dituen Loatzo musika eskola
izan da aurten Anoetako festen
pregoilaria. Eskolako ordezkariek
esker hitzak izan zituzten atzo bil-
dutako jendearentzat. Hain zu-
zen, musika eskolako txarangare-
kin eman zitzaion hasiera festari.
Ohiturazko oihuak bota ondoren,
kanpai hotsekin batera herriko
txalapartariek iragarri zuten ku-
kuaren etorrera,  eta txupinazoa
jaurtitzearekin batera eman zi-
tzaion hasiera festari. Lehen egu-
na biribiltzeko, Kuku elkarteak
antolatutako sardina jatea izan
zen atzo iluntzean plazan eta han
ere Loatzoko trikitilariek alaitu
zuten jarduna. Gabezin erromeri
taldearekin eman zitzaion amaie-
ra festen lehenengo egunari.  

IGANDERA ARTEKO JAIAK
Gaur da jaien egun handia Anoe-
tan, Korputs eguna. Umeek euren
eguna ospatzen dute, eta beraz,
barraken prezioa merkeago izan-
go dute etxeko txikienek. Gaine-
ra, goizean 10:30etik 13:30era pla-
zan haur parkea eta apar festa
izango dira. Arratsaldean, berriz,
Peru krokodiloa izeneko haur
ikuskizuna eskainiko du Kantu
Kolore konpainiak. 
Festetako ekitaldi jendetsuene-

takoa izango da gaur gaueko herri
mugimenduaren aldeko afaria.
Anoetako eragileek antolatzen
dute eta auzolanean 450 pertso-
narentzako afaria prestatu dute
aurten. Mozorro eguna ere bada

Gaztetxoak danborrari eraginez, atzo Anoetako plazan, jaien hasieran. J. M. 

ANOETAKO JAIAK 2023
Ekainak 8, osteguna

Korputs eguna 
Ume eta mozorro eguna 
10:30-13:30.Haur parkea eta apar
festa, plazan. 
17:30.Haur ikuskizuna plazan: Peru
Krokodiloa, Kantu Kolore konpainia.
18:45. Eragileek antolatuta Elektro
Pottotte. 
19:00.Buruhandi eta erraldoiak
txistulariekin. 
21.00.Herri mugimenduaren aldeko
afaria.
23:00.Xiberoots musika taldea.
00:30.Txosnagunean DJ Fantasia.

Ekainak 9, ostirala

11:00. Ume jolasak, Kulki taldeare-
kin. 
11:00. Herriko jubilatuen arteko toka
txapelketa. 

13:00.Buruhandi eta erraldoiak Lo-
atzoko trikitilariekin.
19:00. Play-back. 
19:00. Anoetako eragileek antolatu-
ta kaxaren jolasa. 
23:30. Kai Nakai eta Liher musika
taldeak.
01:00.DJ Naza txosnagunean.

Ekainak 10, larunbata

Gazteen Eguna
09:30. Esku pilota herri txapelketa,
haurrak, finalak. 
13:00. Buruhandi eta erraldoiak
txistulariekin. 
16:00. Herriko mus txapelketa. 
18:00.Gazteen kalejira. 
19:00.Sagardo dastatzea. 
21:00. Herri afaria. 
23:00. Gazteen dantza, plazan. 
23:30. Zezen suzkoa, plazan. 

Ondoren.Afu musika taldea.  
01:00. Txosnagunean Pinpilinpus-
sies.

Ekainak 11, igandea

10:30-12:30.Haur jolasak plazan,
Oinherri herri hezitzaile taldearen
eskutik. 
12:00. XXX. Pala txapelketako finala. 
12:30.Buruhandi eta erraldoiak
txistulariekin. 
15:30. Txirrindulari lasterketa, Mikel
Oiarzabal eta Andoni Urkolaren
omenez. 
18:30. Kale Antzerkia: Chef Nature
ikuskizuna Markeliñe konpainiaren
eskutik, plazan. 
Ondoren.Bada Giro musika taldea.
21:00. Kukuaren igoera kanpando-
rrera. 
Ondoren. Bada Giro 22:30ak arte.

gaurkoa eta aitzakiarik ez da izan-
go, beraz, festarako. 
Igandera arte jarraituko du egi-

tarauak. Besteak beste, Gazteen
Eguna ospatuko dute larunbate-
an eta arratsaldean kalejiran abia-
tu ondoren, afalostean egingo
dute gazteek dantza plazan. Festa
batzordetik aurreratu dutenez,
emanaldiaren ondoren, zezen
suzkoa aterako da kalez kale. 
Igandean emango diete amaie-

ra aurtengo Anoetako festei, bai-
na jai giroak jarraituko du he-
rrian. Ekainaren 17an, goizez, par-
kour tailerra egingo dute DBHko
ikasleentzat herriko plazan eta
urteroko ohitura jarraituz, sanjoa-
nak ere antolatuko dituzte he-
rrian. Herri afaria eta sua izango
dira ekainaren 23an, eta bihara-
munean, San Joan egunean, jubi-
latuen eguna ospatuko dute. 

Unai Ugartemendia 

Ilusioz beterik ekin diote Alpino
Uzturreko mendi lasterkariek
2023ko denboraldiari. Gaur
gaurkoz, ia 80 korrikalari dira
taldean, tartean, 25 emakume
ere bai. Igandean jokatuko diren
T2T eta T3T lasterketetan parte
hartzeko asmoa dute ia korrika-
lari erdiek.
Korrikalari taldeko bi aurpegi

ezagunenetakoak dira Lorea Be-
rasategi eta Josu Odriozola tolo-
sarrak. Biak ere, hainbat laster-
ketan parte hartutakoak dira.
Mendi taldearen bilakaeraz hitz
egiteko elkartu ditu TOLOSALDEKO
ATARIA-k.
Noiz hasi zen Alpino Uzturre
Taldeko mendi korrikalarien
historia?
Josu Odriozola. Lehen talde-
txoa 2015ean sortu zen, baina,
orduko hark ez dauka gaur egun-
goarekin zer ikusirik. Urte ba-
tzuk pasa ziren, eta, pandemia
tarteko, taldea itzali ere egin zen.
Iaz, berriz, taldea berriro ere in-
dartzeko aukerarekin ikusi ge-
nuen, eta, gaur egun talde han-
dia gara. Askoz ere korrikalari
gehiago gabiltza hastapenetan
baino. Lehen mendian gehienak
oinez ibiltzen ziren, baina, azken
urteetan asko aldatu da kontua.
Orain, mendi talde gehienetan
mendi korrikalari gehiago daude
oinezkoak baino.
Taldea 2015ean sortu arren,
ezagun, azken urte honetan
egin da.
Odriozola. Bai. Talde bezala
ikusten badugu, egitura aurten-
goan sendotu dugu gehiago. Tal-
dea berriro ere martxan jartzeko
asmoa, bi edo hiru lagunen elka-
rrizketa batetik etorritako ideia
izan zen. Geroztik, jende asko
bildu da taldera, eta, sare sozia-
lek ere asko lagundu digute eza-
gutzera emateko garaian. Talde-
an badaukagu sareetan trebea
den korrikalari bat, Alberto Rey,
eta bere laguntza benetan balia-
garria izan zaigu gai honetan.
Zorionez, eskualdetik kanpoko
korrikalari batzuk ere batu zaiz-
kigu taldera.
Zuri, Berasategi, nondik hel-
du zitzaizun taldean korrika
aritzeko gonbita?
Lorea Berasategi. Federatzera
joan nintzenean jaso nuen gon-
bita. Zein ideia zuten argitu zida-
ten, eta, ea nire asmoak zein zi-
ren galdetu ondoren, talde bat
sortuz gero haiengana batuko
nintzatekeen galdetu zidaten.
Hasieratik, oso ideia ona iruditu
zitzaidan. Ni, mendian askotan
bakarrik ibiltzen naiz, eta, orain,
aldiz, beste jende gehiago ezagu-
tzeko aukera izan dut. Orain, en-

trenatzera edo lasterketetara
jendearekin joateko aukera
gehiago dut.
Lehen unetik oso harrera ona
izan zuen mendi korrikala-
rien taldeak. Gaur egun zen-
bat korrikalari zaudete dene-
ra, eta zein distantziatan
lehiatzen duzue?
Odriozola. Denera ia 80 korri-
kalari gaude gaur egun taldean.
Oso kopuru polita bildu dugula
iruditzen zait, eta oso gustura
gaude alde horretatik. Askok,
beldurragatik edo, taldean ego-
teko mailarik ez zutela pentsa-
tzen zuten, baina, guk ideia hori
zeharo aldatu behar genuela
pentsatzen genuen. Bakoitzak
mendian ahal duen neurrian go-
zatzen du korrika, eta taldean
denentzako dago lekua. Maila
eta helburu ezberdinak dituen

talde anitza gara, eta hori oso
aberasgarria da.
Berasategi. Gaur egun, tartean
25 emakume korrikalari daude
taldean, eta hori oso albiste ona
da. Maratoi arteko distantzian
ibiltzen garen korrikalari asko
gaude, baina, handik gora aritze-
ko korrikalariak topatzea ez da
batere erraza. 
Taldean entrenatzeko aukera
izaten duzue?
Odriozola.Hori geroz eta zaila-
goa da! Gaur egun daukagun bi-
zitza erritmoarekin ez da batere
erraza hainbesteko taldea batera
elkartzea. Ahal izan dugunean,
elkartu izan gara.
Berasategi.Gaur egun, entrena-
menduetan baino gehiago, las-
terketetara joateko elkartzen
gara. Bakoitzak zein lasterketara
doan idazten du, eta, taldean joa-

teko aukera dugunean batera jo-
aten gara. Ia astebururo izaten
dugu korrikalariren bat lasterke-
ta ezberdinetan.
Korrikalari gehienak eskual-
dekoak zareten arren, beste
herri batzuetako jendea ere
bildu zaizue taldera. Oraindik
ere gehiago zabaltzeko asmoa
duzue?
Odriozola.Zabaldu da ideia, eta
espero ez genuen lekuetara ere
iritsi gara. Halere, oraindik ere
gehiago zabalduko dela irudi-
tzen zaigu. Esaterako, Mutriku-
ko korrikalari bat, Ondarruko
beste bi, Berako neska bat, Ma-
llabiatik eta Ermuatik beste
bana… Ohore bat da guretzat ho-
rrelako herrietara iristea. Zerbait
ondo egin dugun seinale ere
izango da [barrezka].
Egutegia nola antolatu duzue?
Txapelketetara joateko asmo-
rik edo baduzue?
Berasategi. Aurtengoan ez
dugu txapelketetara joateko as-
morik. Nahiko asmo berria da
geurea, eta korrikalari gehienek
jada antolatuta zuten egutegia.
Ziur datorren urtetik aurrera
egutegiak gehiago finkatuko di-
tugula. 
Odriozola. Aurtengoa trantsi-
zio urtea izango da. Datorren ur-
tera begira ideia eta proiektu be-

rriak ditugu. Txapelketara jen-
dea eramango dugu, eta haietan
emaitza onak ateratzea espero
dugu. 2019an jada, gizonezkoen
taldekako Euskal Herriko Txa-
pelketa irabazi genuen T3T-To-
losaldeko Hiru Tontorrak laster-
ketan. Emakumeen txapelketa-
ren bat irabaztea izango da
hurrengo helburu nagusia.
Babesleak ere batu dira zuen
proiektura. Nolako harrera
izan duzue haien partetik?
Odriozola.Oso harrera ona izan
dugu haien aldetik. Zazpi babes-
le ditugu gaur egun; Oria Sport,
Kardiotek, Ekin Fisioterapia
Zentroa, Etxebeste Farmazia,
Alaitz Iriarte Nutrizionista, RD
Socks, eta Ioana Arbillaga Podo-
logia Klinika. Zinez baliagarria
izan da haien laguntza talde oi-
narri bat sortzeko. Oso pozik
gaude denekin. Denak laguntze-
ko prest azaldu dira.
Etorkizunera begira zein da
zuen asmoa?
Odriozola. Lehenik oinarri sen-
do bat eraiki behar dugu. Ez luke
zentzurik izango orain dena bi
urtetan jorratzea, eta ondoren
dena ahanzturan gelditzea. Hel-
buru garrantzitsuena taldean
denak parte hartzea da. Etorki-
zunera begira erreleboa lantzea
ere ezinbestekoa izango da. Gel-
ditzeko etorri gara.
Orain arte jokatutako laster-
ketetatik zein ondorio atera
duzue?
Berasategi. Sentsazioak onak
izaten ari dira. Lasterketetan ga-
raipenak lortzea ez da helburu
nagusia. Garaipenak iritsiko
dira, baina, garrantzitsuena tal-
dearen kohesioa lortzea izango
da. Euskal Herritik kanpora ere
ibili gara lehiatzen, eta hori ere
ederra izan da. Nahiz eta frustra-
zio batzuk partekatu ditugun,
orain artean lortutako lorpenik
handiena, denon artean erakutsi
dugun babesa izan da. 
Odriozola. Lehiara mugatuta,
zorionez podium batzuk ere lor-
tu ditugu, eta alde horretatik
ezin dugu gehiago eskatu. Uneak
eta lasterketak partekatzeak ga-
rrantzi handiagoa dauka edo-
zein emaitzak baino. 
Igandean jokatuko diren T2T
eta T3T lasterketetan taldeko
gehienak parte hartzeko as-
moa duzue?
Odriozola.Denera, eta bi laster-
ketak kontuan hartuta, 40 korri-
kalari inguru elkartuko gara. Ko-
puru handia da, eta guretzat
etxeko lasterketa izanik, urteko
helburuetako bat bihurtzen da.
Berasategi.Oso lasterketa kutu-
na da gehienontzat, eta ahal du-
gun bitartean bertan egotea gus-
tatuko litzaiguke.

I. GARCIA

«Garaipenak iritsiko dira,
baina garrantzitsuena
kohesioa lortzea da»
LOREA BERASATEGI 
ETA JOSU ODRIOZOLA 
MENDI LASTERKARIAK
Alpino Uzturre Mendi Lasterketa Taldean 
ia 80 lasterkari batu dira dagoeneko; 
datorren urterako emakumeen txapelketa
bat irabaztea dute helburuen artean

poza hartzen duzu. Nire lehe-
nengo txapelak dira eta sekulako
ilusioa egiten du horrek. 
Zer garrantzi du adin horre-
tan partidak jokatzeko auke-
ra izatea? 
Gomazko pilotarekin ez zeuden
partidarik, agian topaketaren
bat edo soilik. Txikitatik zain
egon behar izaten zenuen eta
gero federazioak aukera batzuk
ematen zizkizun, eta hortik au-
rrera partidak izaten zenituen.
Adin horretan horrelako txapel-
ketak izatea oso ona ikusten dut
pilotarientzako. Finalak, gaine-
ra, zuzenean eman ohi dira Ata-
ria Irrati-an, komentaristekin,
eta oso berezia da haurra zarene-
an. Finaletan ere adin ezberdine-
tako pilotariak ikusten dituzu
eta hori ere polita izaten da. Ikus-
ten duzu emozioz bizitzen dute-
la, eta ikusi dut jendea pozik ne-
garrez, eta horrelako gauzak sor-
tzea oso garrantzitsua da, bai
kirolarentzako eta baita hor da-
biltzanentzako ere.    
Palaz bakarrik aritu zinen ga-
rai hartan? 
Hasieran eskuz hasi nintzen, Bi-
danian mutilekin entrenatzen.
Gero, zortzi urte inguru nituela,
palako entrenamenduak hasi zi-
ren Bidanian, eta ni horretara
pasa nintzen, neskak hor ari zire-
lako. Eskuz geroago hasi nintzen
berriro. Pala eta eskua uztartu
nituen, baina aurreko urtean da-
goeneko pala utzi nuen, bietan
aritzea gehiegi zelako. 
Zu, beste batzuen  artean, erre-
ferente izaten ari zara oraingo
haurrentzat. Zer suposatzen
du horrek? 
Guk bagenituen gure garaian gu-
txi batzuk, orain gero eta gehiago
daude, eta hori pozgarria da.
Erreferentea banaiz, pozik har-
tzen dut, eta neskek ikustea posi-
ble dela pilotan jokatzen jarrai-
tzea garrantzitsua iruditzen zait.
Lehen eskuz ez zegoen inor, eta
orain neska gaztetxoek badabil-
tzala pilotariak eta aukerak dau-
dela ikustea oso pozgarria dela
uste dut.

«Neskek ikustea
posible dela pilotan
jokatzen jarraitzea
garrantzitsua da»
MIREN LARRARTE
PILOTARIA

Imanol Garcia Landa 
Bidania-Goiatz

Miren Larrartek (Bidania, 2002)
hiru txapela jantzi zituen Ataria
Pilota Txapelketan, palaz, lehe-
nengo hiru urteetan, hau da,
2015etik 2017ra. Gaur egun eskuz
aritzen da jokatzen bidaniarra.  
Finalei begira, adibidez,
2016an Zubeldiarekin osatu
zenuen bikotea eta Bach eta
Erasuni 25-21 irabazi zenio-
ten. Villabonako Udal Pilota-
lekuan jokatu zenuten. 
Sekulako oroitzapena dut final
horrekin. Sekulako giroa zegoela
dut gogoan; orduan 14 urte ni-

tuen, 30 kilo-edo pisatuko ni-
tuen, eta pila bat gozatu nuen. Ni
lau pilotarietan gazteena nin-
tzen eta gorputzez eskasena ere
bai. 
Txapelketa bera nola duzu go-
goan? 
Aurreko partidez ez naiz asko go-
goratzen. Hori bai, gustura joka-
tzen nuenaren oroitzapena dut.
Finalak ditut gehiago gogoan.
Hiru jokatu nituen eta hiru txa-
pel lortu nituen. 
Ez dago gaizki hiru txapel ira-
baztea. 
Ez, noski, nik oso gustura jantzi
nituen. 14 urterekin txapel bat
janzten duzunean, sekulako

ASTEBURUKO PARTIDAK

Eskuz, benjaminak B

Larraul, ekainak 10, 9:45
Ruiz-Carrillo 
Gonzalez-Landa
Aburuza-Imaz 
Langarika-Otaegi
Etxeberria-Lopetegi  
Artola-Balerdi
Arregi-Eskudero 
Albisu-Arteaga        

Eskuz, benjaminak A

Altzo, ekainak 9, 18:30
Aizpurua - Ugartemendia
Garmendia - Acosta 
Altuna - Artola 
Gorostidi - Jauregi
Carrillo - Carrillo 
Barriola - Aburuza
Landa - Zufiria 
Agirre - Alkorta

Eskuz, alebinak

Zizurkil, ekainak 8, 18:30
Urruzola - Sorarrain 
Beñat - Ekai

Artola - Iraola 
Elosegi - Lanzeta
Telleria - Azpilikueta - Altuna 
Artola - Arteaga
Gonzalez - Zipritia
Ruiz - Izagirre

Eskuz, infantilak

Abaltzisketa, 
ekainak 8, 18:30
Zufiria - Larrarte  
Illarramendi - Tejeria - Navarro
Zufiria - Larrarte  
Mayoz - Iparragirre 
Mayoz - Iparragirre  
Illarramendi - Tejeria - Navarro  

Palaz

Bidania, ekainak 9, 18:30

Benjaminak
Mendizabal - A. Elola 
U. Lasa - Zinkunegi

Alebinak
J. Lasa - A. Goikoetxea 
Ormaetxea - Irizar

Erasun, Bach, Larrarte eta Zubeldia, 2016an, II. Ataria Pilota Txapelketan. A. IMAZ



Binakako euskal
pentatloiaren
txapelak, jokoan 
Tolosako zezen plazan jokatuko dira,
igande arratsaldean, IV. Binakako
Euskal Pentatloiaren finalak 

Erredakzioa Tolosa

IV. Binakako Euskal Pentatloia-
ren txapelak banatuko dira igan-
dean, gizonezkoetan zein ema-
kumezkoetan, Tolosako zezen
plazan egingo den ekitaldian.
18:00etan hasiko da finala, eta
gizonezkoetan sei bikote lehia-
tuko dira eta emakumezkoetan
hiru bikote. Eskualdeko kirolari-
rik ez da izango. 
Finalari hasiera ematen ema-

kumezkoak izango dira. Bikote-
ak Nerea Arruti eta Amalur Arbe-
laitz, Lucia Orbe eta Julia Marti-
nez, eta Oihana Barrena eta Lur
Errekondo izango dira.  Harriari
20 jasoaldi emango dizkiote, giza
proban bi plaza egingo dituzte,
aizkoran 45 ontzako bi egur eba-
kiko dituzte, txingekin sei plaza
osatuko dituzte eta korrika bi ki-
lometro egingo dituzte.
Gizonezkoen bikoteak ondo-

rengoak izango dira: Andoni Iru-
retagoiena eta Xabat Olaizola,
Xabier zaldua eta Aratz Muger-
tza, Ioritz Gisasola eta Jon Gisa-
sola, Julen Gabirondo eta Beñat

Telleria, Aritz Irazabal eta Benat
Amade, eta Julen Kañamares eta
Jagoba Otaegi. Bi txandetan ari-
ko dira, bakoitzean hiru bikote,
eta zozketa bidez erabakiko dira
nola parte hartuko duten. Ha-
rriarekin 40 jasoaldi egin behar-
ko dituzte, giza proban 4 plaza,
aizkoran 4 kanaerdiko ebaki,
txingekin 8 plaza eta korrika 4 ki-
lometro. 
Sarrerak aurretik Tolosako

Kantabriko tabernan erosi dai-
tezke eta bizum bidez 607 44 39
29 telefono zenbakian. Bestalde,
ohi bezala, egunean bertan ze-
zen plazako leihatilan egongo
dira salgai. 

AIZKORA TXAPELKETA
Gizonezkoen 1. mailako Gipuz-
koako Aizkora Txapelketa izan-
go da jokoan larunbatean,
18:00etan hasita, Aiako probale-
kuan. Bertan parte hartuko du
Jexux Mari Mujika ibartarrak eta
aurkari izango ditu bost aizkola-
ri: Julen Alberdi, Mikel Larraña-
ga, Ugaitz Mugertza, Eneko
Otaño eta Suharri Rodriguez.

Ordezkaririk
gabe geratu da
eskualdea
finalerdietan 
Herriarteko Pilota Txapelketan 
ez dute aurrera egin lehian ari ziren
Anoetak, Altzok eta Amezketak 

Erredakzioa 

Herriarteko Pilota Txapelketa
eskualdeko herrien ordezkari-
tzarik gabe geratu da, lehian ari
ziren hiru herriek beren kanpo-
raketa galdu eta gero. Anoetak
zuen aukera gehien aurrera egi-
teko, gomazko paleta modalita-
tean, joanekoan 2 partida irabazi
eta bat galdu zuelako. Baina mu-
trikuarrek etxean hiru partidak
irabazi eta finalerdietarako txar-
tela lortu zuten. Banaka 20-9, bi-
naka 20-12 eta banaka 7 koadroe-
tan 20-17 izan ziren markagai-
luak. Mutrikuk Hernaniren
aurka jokatuko du finalerdia.
Beste bi herriak eskuzko mo-

dalitatean ari ziren lehiatzen. Al-
tzo final-hamaseirenetan hasi

zen lehian eta Bergarari irabazi
zion. Ondoren, final-zortzirene-
tan Hernaniren aurka gailendu
zen, baina hirugarren kanpora-
keta ezin izan du gainditu.
Ataun izan du aurkari final-laur-
denetan, eta kanpoan 2-1 galdu
ondoren, etxean asteburuan jo-
katutako kanporaketan ere 1-2
galdu zuen. Ataunek Oiartzunen
aurka jokatuko du finalerdietako
kanporaketa.
Amezketak izan du kanpora-

keta zailena, Azpeitia egokitu
baitzaio final-laurdenetan. Oña-
tiri irabazi zion final-zortzirene-
tan, baina Azpeitia oso aurkari
gogorra da, eta joaneko kanpora-
ketako hiru partidak zein itzule-
rako hirurak galdu zituen Amez-
ketak. 

ERREGIONALEK, KOPA
Alegiako Intxurre futbol klubeko erregional mailakoek Gi-
puzkoako Kopa irabazi zuten asteburuan. Aloña Mendi tal-
deari 2-0 irabazi zioten, Bergaran jokatutako finalean. Intxu-
rre babestera ehun bat lagunetik gora joan ziren eta «giro oso
ona» sortu zuten, klubetik azaldu dutenez eta laguntza hori
eskertu die. Orain dela 27 urte, 1995-96 denboraldian, lortu
zuen Intxurrek aurreko Gipuzkoako Kopa. PATXI RENOBALES

II. Emakumeen
Binakako 
Sega-sail
Lehiaketa,
igandean  

Erredakzioa 

Igandean jokatuko da Elorrioko
Gazeta auzoan II. Emakumezko-
en Binakako Sega-sail Lehiaketa,
12:30ean hasita. Lau bikotek har-
tuko dute parte: Jugatx Agirre
berastegiarra eta Luixa Uzkudun
leaburuarra, Susana Lopez eta
Alaitz Imaz hernialdetarra, Ai-
nara Otamendi ibartarra eta
Sheyla Sarasola lizartzarra, eta
Izadi Arrospide leaburuarra eta
Ainhoa Mazkiaran. Iazko txapel-
dun izan ziren Izadi Arrospide
eta Luixa Uzkudun aurten elka-
rren aurka ariko dira txapelaren
lehian. Saioa zuzenean emango
da Almitzaren Facebook eta Ins-
tagram kontuetan.

Goar Lopetegi
txapeldun
Andorran 
Erredakzioa 

Goar Lopetegi ibartarrak garai-
pen handia eskuratu zuen larun-
batean. Domusa Teknik taldeko
korrikalari ibartarrak Andorrako
mendi lasterketa zaharreneko
proba bat irabazi zuen, hain jus-
tu, Travessa d'Encamp lasterke-
tetako 84 kilometroko proba.
Euskal Herria Mendi Erron-

kan, errelebokako lasterketan,
Soronea-Ammma taldeko Laia-
ne Arrospide tolosarrak garaipe-
na eskuratu zuen, Iñigo Larrarte-
rekin bikotea osatuz. Bakarkako
lasterketan, Soronea-Ammma
taldeko Iñaki Olano altzotarra
bigarren izan zen. Proba horren

barruan, kilometro bertikala ere
jokatu zen, eta Olano hirugarren
izan zen. 
Irati Trail lasterketaren 10.

edizioa jokatu zen asteburuan,
eta Soronea-Ammma taldeko
Oihana Zubillaga anoetarrak hi-
rugarren postua lortu zuen. 
Bestalde, Donostiako Amara

Berri auzoan, VIII. Euskararen
Aldeko Krosa izan zen larunba-
ten. Joseba Olaetxea tolosarra
izan zen garailea, eta Tolosalde-
ko korrikalari ugari sailkatu zi-
ren lehen postuetan, hain zuzen,
sei tolosar eta anoetar bat lehen
bederatzien artean. Oier Saldias
eta Iker Manso tolosarrak izan zi-
ren bigarren eta hirugarren.

13 domina lortu
dituzte Tolosa
CF-ko atletek
kategori
txikietan  

Erredakzioa Tolosa

Tolosa CF Atletismoko atletek 13
domina lortu dituzte Gipuzkoa-
ko Kategori Txikietako Txapel-
ketaren bigarren jardunaldian.
Urrezko sei domina izan ziren:
Ekhi Civico (3.000 metrotan),
Ander Aristi (400 metro hesiak),
Euken Fernandez (xabalina),
June Sudupe (3.000 metro), Lei-
re Viedma (400 metro hesiak)
eta Eider Beraza (jauzi hirukoi-
tza). Lau zilarrezko: Jon Urkizar
(3.000 metro), Unax Armendariz
(3.000 metro), Imanol Ibarbia
(pertika) eta Edurne Ibarbia (400
metro hesietan). Hiru domina
brontzezkoak: Ander Aristi, Mar-
tin Maiza eta Kira Pascual, 200
metroetan.
Bestalde, Tolosa CF-ko atletek

zortzi domina lortu berri dituzte
Euskadiko Master Txapelketan.
Iker Ariznabarretak bi (100 eta
200 metroetan), eta besteek
bana: Angel Uranga (100 metro),
Juan Miguel Calahorra (100 me-
tro), Alberto Rebollo (200 me-
tro), Ignacio Amonarriz (pisua),
Jose Antonio Sobrino (diskoa)
eta Jose Luis Gonzalez (xabali-
na).

AGENDA

Deialdiak 

Larraul. Frontenis txapelketa,
18:30ean.
Tolosa. Ahots-oihartzunak podcast
kluba, kultur etxean, 19:00etan.

Jaiak 

Anoeta.Korputs eguna. Ume eta
mozorro eguna (barraken prezioa
merkeagoa izango da): 10:30-13:30.
Haur parkea eta apar festa, plazan.
17:30. Haur ikuskizuna plazan: Peru
Krokodiloa,Kantu Kolore konpainia.
19:00. Buruhandi eta erraldoiak txis-
tulariekin. 21.00. Saiheski jatea pla-
zan. 23:00. Xiberoots musika taldea.
Txozna batzordearen egitaraua:
18:45. Elektro Pottotte. 21:00. Herri
mugimenduaren aldeko afaria.
00:30. DJ Fantasia.

Zinema 

Tolosa.El trio en mi bemol Leidor
aretoan, 20:30ean.

28 KANALA
15:00.Urrutiajunbe; 15:30.Tolosaldea
Gertutik; 16:00.SOS Arte Eszenikoa.
17:00.Landara; 21:30.Tolosaldea Ger-
tutik; 22:00.Playlist.

ATARIA IRRATIA
09:00. Eguraldia. Iker Ibarluzearen
eguraldi iragarpena; 10:00. Kirol ter-
tulia; 12:30. Pasahitza. Albisteak;
20:00. Mendikatea. Unai Ugarte-
mendiarekin.

FARMAZIAK

Gaur

IBARRA.Egunekoa.E. Mujika Marti-
nez. Euskal Herria, 3. 943 67 09 15.
TOLOSA. Gauekoa. L. A. Morant. Za-
balarreta lorategiak, 1.943 67 38 49.

EGURALDIA

IKER IBARLUZEA

Gaur.Giro beroa. Goizean
hodeiak eta ostarteak tar-
tekatuko zaizkigu eta oro-

korrean eguraldi eguzkitsua izango
dugu. Arratsaldean ordea bero-
hodeiak garatuko dira eta ez da
baztertzen ekaitzak jotzea, non
tarteka gogor bota dezakeen, be-
reziki arratsalde erditik aurrera.
Hego/hego-ekialdeko haizeak
joko du eta tenperatura antzeko
edo zertxobait gorago kokatuko da,
27-30 graduan joz goia.

Bihar. Antzeko giroa. Goize-
an ostarte zabalak nagusi-
tuko dira eta giro eguzkitsua

izango da. Arratsaldean aldiz, bero-
hodeiak garatu eta arratsalde erditik
aurrera ekaitzetara joko du, non bali-
tekeen ekaitz handi xamarrak leher-
tzea. Goizean hego-haizea ibiliko zai-
gu, arratsaldean aldiz ipar-mende-
baldera egingo du. Tenperaturan
aldaketa gutxi, 27-30 graduan joko
duelarik goia egunaren erdiko ordue-
tan.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

BIHAR ZABALDUKO DUTE ETXOLA 
Aurten ere San Martingo etxola martxan izango da, eta zerbitzuaz gozatzeko aukera izango dute
amezketarrek, Eire Vilaren eta Jokin Artolaren ardurapean. Azken prestaketa lanetan ari dira,
eta bihar irekiko dute. 12:00etatik aurrera egongo da zabalik etxola, baina 19:00etan izango da
inaugurazio ekitaldia. Etxolan eskainiko diren edariez gain, mokadutxo batzuk jateko aukera
ere egongo dela azaldu dute. ENERITZ MAIZ

ZORION
AGURRAK
Urtebetzeak, urrezko ezteiak,
ezkontzak, jaioberriak...

